
Iesu yn Llyfr Datguddiad
Iesu Grist fel llywydd y bydysawd neu’r cosmos.
(Datguddiad 4-19)
Be arall mae hyn yn ei olygu i Gristnogion (pobl Dduw)? 
Mae’r ‘Cyhuddwr’ neu Satan yn cael ei orchfygu a’i dawelu.

10 Yna clywais lais uchel yn y nefoedd yn dweud: 
"Mae Duw wedi achub, cymryd y grym a dod i deyrnasu, 
ac mae’r awdurdod gan ei Feseia. 
Oherwydd mae cyhuddwr y brodyr a'r chwiorydd
(yr un oedd yn eu cyhuddo nhw o flaen Duw ddydd a nos), 
wedi cael ei hyrddio i lawr. 
11 Maen nhw wedi ennill y frwydr am fod yr Oen wedi marw’n aberth, 
ac am iddyn nhw dystio i’r neges. 
Dim ceisio amddiffyn eu hunain wnaeth y rhain – doedd ganddyn nhw ddim ofn marw. 
(Datguddiad 12:10-11)

Maen nhw’n ennill y frwydr – ond sut fuddugoliaeth ydy hon?  Buddugoliaeth ydy hi dros y cyhuddiadau sy’n cael eu gwneud yn ein herbyn. Cyhuddiadau ein cydwybod, cyhuddiadau gan y byd tu allan, cyhuddiadau sy’n codi’n aml oherwydd y pechod mae satan wedi’n harwain ni ato yn y lle cyntaf. Mae satan yn ein cyhuddo ni gerbron Duw ‘ddydd a nos’ , ond mae yna ateb i’w gyhuddiadau yn yr Arglwydd Iesu. Mae pob cyhuddiad yn gorfod tawelu.

Mae’r ffaith fod yr Oen ar yr orsedd yn golygu ein bod ni’n gallu mwynhau Duw a trystio Iesu Grist beth bynnag ydy’r amgylchiadau.  

Mae Cristnogion yn saff am fod Iesu yn gafael yn y tennyn. Fydd Cristnogion ddim yn addoli’r anghenfil sy’n ‘codi o’r môr’. Darlun ydy’r ‘anghenfil o’r môr,’ yn cynrychioli ymosodiadau o’r tu allan i’r Eglwys: anghrediniaeth ac anffyddiaeth yn gwasgu arnon ni i gau Duw allan. Weithiau, mae’n edrych fel petai’r ‘anghenfil’ wedi cael y fuddugoliaeth; mae’n cael nerth dros Gristnogion  ac mae pawb sy'n perthyn i'r ddaear yn ei addoli. 
Yn wir, bydd pawb sy'n perthyn i'r ddaear yn addoli’r anghenfil – pawb dydy eu henwau nhw ddim wedi eu cofnodi yn Llyfr y Bywyd ers i'r byd gael ei greu (sef llyfr yr Oen gafodd ei ladd yn aberth). 
(Datguddiad 13:7)

Ond er fod yr anghenfil yn cael yr hawl i ryfela yn erbyn pobl Dduw a’u concro nhw, ac yn cael awdurdod dros bob llwyth, hil, iaith a chenedl, fydd pobl Dduw ddim yn plygu i’w addoli. Bydd eu heneidiau nhw’n gwbl ddiogel. 
Mae llyfr y Datguddiad hefyd yn ein rhybuddio am ail anghenfil  Mae hwn yn cynrychioli crefyddau ffals, proffwydi ac athrawon crefyddol celwyddog a thwyll ym myd crefydd,
Gwelais anghenfil arall wedyn, yn codi o'r ddaear. Roedd ganddo ddau gorn yr un fath ag oen, ond roedd yn swnio fel draig. 12 Roedd yn gweinyddu holl awdurdod yr anghenfil cyntaf ar ei ran. Roedd yn gwneud i bawb oedd yn byw ar y ddaear addoli yr anghenfil cyntaf, sef yr un â'r anaf marwol oedd wedi cael ei iacháu. 13 Roedd yn gwneud gwyrthiau anhygoel – hyd yn oed yn gwneud i dân ddisgyn o'r nefoedd i'r ddaear o flaen llygaid pawb. 14 Am ei fod yn gallu gwneud gwyrthiau ar ran yr anghenfil cyntaf, llwyddodd i dwyllo pawb oedd yn perthyn i'r ddaear. Rhoddodd orchymyn iddyn nhw godi delw, er anrhydedd i'r anghenfil cyntaf oedd wedi ei anafu gan y cleddyf ac eto'n dal yn fyw. 
(Datguddiad 13:11-14)

Sut fyddwn ni’n cael ein cadw’n ddiogel? Byddwn yn saff am fod yr ‘Oen’, sef Iesu, wrth y llyw.  Fo sy’n dal y tennyn, fo sy’n arwain. Allan nhw (y gwahanol elynion) byth gael eu gafael ar ein calonnau na’n cael i’w haddoli. 
Sdim ots pa fuddugoliaethau fydd y gelyn yn eu cael o bryd i’w gilydd e.e. llwyddo i garcharu gweinidogion, saethu Cristnogion, llosgi capeli ac eglwysi (sy’n digwydd bob dydd yn rhyw ran o’r byd); allan nhw ddim cael ein calon na’n haddoliad. Mae enw pob Cristion wedi ei ysgrifennu yn ‘Llyfr y Bywyd ers i'r byd gael ei greu (sef llyfr yr Oen gafodd ei ladd yn aberth).’   Mae enaid pob un Cristion yn hollol saff. Maen nhw i gyd yn ddiogel yn llaw Duw.

